Z A P I S N I K

        

Sa 35-te redovne sjednice Skupštine Bosansko-podrinjskog kantona Goražde održane 28. aprila  2010.  godine u  sali Skupštine Bosansko-podrinjskog kantona Goražde sa početkom u 10:00 sati.



Sjednici Skupštine Bosansko-podrinjskog kantona Goražde prisustvuje 20 poslanika, i to: poslanici Stranke demokratske akcije: Begović Alija, Đozo Hasan, Mulahmetović Mirsad, Halilović Adis,  Ferhatović Jasmin, Obuća Bajro, Agović Adis i Borović Mensud, poslanici Stranke za Bosnu i Hercegovinu:  Turčalo Mehmed, Rahman Ferid,  Adžem Memsur, Kumro Mesud i Džemidžić Envera, poslanici Socijaldemokratske partije Bosne i Hercegovine:  Bašić Redžo, Mujković Dževida, Frašto Emir, Imamović Ibrahim i Bilić Dragomir, poslanik Bosanskohercegovačke patriotske stranke – Sefer Halilović Terović Dževad i Tafro Hasan nezavisni poslanik u Skupštini Bosansko-podrinjskog kantona Goražde.



Izostanak sa sjednice najavili su poslanici: Stranke za Bosnu i Hercegovinu: Omerbašić Jasmina, Podrug Salko i Žuga Damir, poslanik Socijaldemokratske partije Bosne i Hercegovine Kožo Mersudin i poslanica Stranke radom za boljitak Milović Daliborka.



Pored poslanika Skupštine Bosansko-podrinjskog kantona Goražde sjednici prisustvuju: Premijer Bosansko-podrinjskog kantona Goražde Uruči Nazif, sekretar Skupštine Bosansko-podrinjskog kantona Goražde Bašić Midhat, sekretar  Vlade Bosansko-podrinjskog kantona Goražde Sijerčić Emir, ministri u Vladi Bosansko-podrinjskog kantona Goražde: Nedimović Vladimir, Imamović Demir, Adžem Dževad i Sipović Nusret, predstavnik Ministarstva za finansije Ratković Reuf, predstavnik Ministarstva za privredu Hodović Emir, direktor Kantonalnog stambenog fonda Šunja Ahmed, predstavnik Urbanističkog zavoda Republike Srpske Bjelić Branislav, predstavnici Njemačkog LOT tima,  te predstavnici sredstava javnog informisanja. 

            Skupštinom Bosansko-podrinjskog kantona Goražde predsjedava predsjedavajući Skupštine  Alija Begović, a zapisnik vodi  Menzilović Džemila.



Begović Alija – predsjedavajući Skupštine



Kolegij Skupštine Bosansko-podrinjskog kantona Goražde za današnju sjednicu predložio je  slijedeći:

D n e v n i    r e d



1/ Prijedlog Odluke o usvajanju Nacrta Prostorne osnove za izradu Prostornog plana za područje Bosansko-podrinjskog kantona Goražde za period 2008.-2028. godina.



Ima li prijedloga za izmjenu ili dopunu dnevnog reda? 



Pošto se niko više ne javlja za riječ zaključujem raspravu i pozivam poslanike da se izjasnimo za predloženi dnevni red.



Ko je za, molim, da digne ruku? /20 poslanika/



Ima li neko protiv? /Niko/



Da li se neko uzdržao od glasanja? /Niko/



Konstatiram da je Skupština Bosansko-podrinjskog kantona Goražde, jednoglasno, sa 20 glasova „za“ usvojila predloženi dnevni red.

Tačka 1.-



Prelazimo na 1-vu tačku dnevnog reda: Prijedlog Odluke o usvajanju Nacrta Prostorne osnove za izradu Prostornog plana za područje Bosansko-podrinjskog kantona Goražde za period 2008.-2028. godina.



Pozivam ministra za urbanizam, prostorno uredjenje i zaštitu okoline da nam obrazloži ovu tačku dnevnog reda.



Nedimović Vladimir – ministar za urbanizam, prostorno uredjenje i zaštitu okoline u Vladi Bosansko-podrinjskog katnona Goražde dao je obrazloženje po Prijedlogu Odluke o usvajanju Nacrta Prostorne osnove za izradu Prostornog plana za područje Bosansko-podrinjskog kantona Goražde za period 2008.-2028. godina.



/Na sjednicu došao poslanik Podrug Salko/



/Sjednici prisustvuje 21 poslanik/



/Na sjednicu došao poslanik Žuga Damir/



/Sjednici prisustvuje 22 poslanika/.



Mr. Bjelić Branislav – predstavnik Urbanističkog zavoda Republike Srpske izvršio je prezentaciju Nacrta Prostorne osnove za izradu Prostornog plana za područje Bosansko-podrinjskog kantona Goražde za period 2008.-2028. godina.



Begović Alija – predsjedavajući Skupštine



Pozivam predstavnike radnih tijela da iznesu stavove radnih tijela.



Dobili ste stav Ustavne i zakonodavno-pravne komisije po ovoj tačci dnevnog reda.



Bašić Redžo – predsjednik Komisije za urbanizam, prostorno uredjenje, stambeno-komunalnu politiku, infrastrukturu i zaštitu okoline Skupštine Bosansko-podrinjskog kantona Goražde



Komisija za urbanizam, prostorno uredjenje, stambeno-komunalnu politiku, infrastrukturu i zaštitu okoline Skupštine Bosansko-podrinjskog kantona Goražde, na sjednici održanoj 22. aprila 2010. godine razmatrala je Prijedlog Odluke o usvajanju Nacrta Prostorne osnove za izradu Prostornog plana za područje Bosansko-podrinjskog kantona Goražde za period 2008.-2028. godina, pa je na osnovu člana 23. i 42. Poslovnika Skupštine Bosansko-podrinjskog kantona Goražde /“Službene novine Bosansko-podrinjskog kantona Goražde“, broj: 10/08/, zauzela slijedeći: 

S  t   a   v



Ponudjeni materijal je dobra osnova za vodjenje daljih aktivnosti na izradi Prostornog plana za područje Bosansko-podrinjskog kantona Goražde za period 2008.-2028. godina.



Razmatrali smo i dio kulturnog naslijedja i tu smo konstatovali da je samo nosilac izrade Plana razmatrao spomenike kulture koje je Komisija za nacionalne spomenike Bosne i Hercegovine proglasila. Medjutim, na terenu mi imamo daleko veći broj lokaliteta i nalazišta koje je u ovoj fazi vrlo važno identifikovati i zaštititi kako bi se omogućila dalja istraživanja, a posebno da se spriječi nelegalna gradnja i uništavanje tih područja. Zato smo preporučili da nosilac izrade Plana  detaljno pregleda orto-foto snimke i da u saradnji sa lokalnim zajednicama /općinama/ identificira sva nalazišta stećaka i ostalih arheoloških nalazišta koja će u budućnosti biti predmet detaljnih istraživanja i da ista unese u kartografski i opisni dio kulturnog nasledja, obzirom da se trenutno vode aktivnosti oko valorizacije stećaka i njihovo stavljanje pod zaštitu UNESKO-a, tako da Komisija za nacionalne spomenike vodi tu aktivnost, a ovo područje je izuzetno bogato tim nalazištima, tako da samatramo da ovoj aktivnosti treba posvetiti posebnu pažnju i sve ovo Prostornom osnovom obuhvatiti.



Begović Alija – predsjedavajući Skupštine



Pohvalit ću prezentaciju i dokument koji je pred nama u smislu  njegove stručnosti, profesionalnosti i sadržajnosti. Očigledno da ispunjava kriterije koji su zadani odgovarajućim uredbama, ali nisam baš siguran koliko smo mi kao zajednica dali adekvatne i korisne impute projektantu koji treba da sačini ovaj Prostorni plan. Evo, kada su u pitanju ceste i ova prometna komunikacija koliko je naša Direkcija za ceste učestvovala u davanju projektnog zadatka? Koliko smo mi kao lokalne jedinice, mislim na općine i na Kanton, izrazili svoju opredjeljenost i koliko su naši stavovi jasni u smislu koje komunikacije su prioritetne? Koji kvalitet tih komunikacija itd., jer u svakom slučaju projektant, vjerovatno, po metodologiji, može sugerisati na osnovu odredjenih pokazatelja, medjutim, niko bolje od nas samih ne može znati koji su nam putevi potrebni, koji kvalitet puta itd. i svakako bi bilo korisno projektantu u ovoj ranoj fazi izrade Prostornog plana dati ono što mi želimo. Ovo je,. možda, na neki način, ne posljednja, ali svakako dobar trenutak da se to kaže. Kada se izradi Prostorni plan već je tu daleko teže vršiti korekcije. Svjesni smo i sami koliko je to složena procedura i iz ovih snimaka moglo se vidjeti koliko tu ima posla i koliko je sati uloženo u ove studije. Recimo, kada su u pitanju ceste. Kada je u pitanju kulturno-historijsko naslijedje složio bih se sa Komisijom, mislim da tu ne spadaju ti historijski objekti, kulturno naslijedje je se ono što je vezano za stanovništvo ovog područja, pa i gradska jezgra, mahale itd. Dakle, o svemu tome treba voditi računa. Ono što bih ja posebno sugerisao iz perspektive gradjana jeste da Prostorni plan treba u što je moguće manjoj mjeri uzurpirati privatnu svojinu  prava gradjana postojeće objekte, jer smo mi siromašno društvo i nije uputno rušiti nešto što smo s teškom mukom izgradili, zarad nekih eventualno, možda u perspektivi boljih, vjerovatno i puno skupljih rješenja. Dakle, mi moramo biti svjesni svoje ekonomske trenutne moći, ali naravno, trebamo  biti optimistični, jer je to Plan koji se radi na 20 godina i možda u tehničkom smislu kada budemo donosili dokument nema potrebe da ga datiramo na 2008., nego da bude od 2010. – 2030. godine. 



Dakle, prije svega, uz pohvale Projektnom birou, u neku ruku pokude nama samim što nismo dali dovoljno precizne informacije, jer pretpostavljam da nismo. Evo, recimo komunikacija Goražde-Sarajevo, znamo li tačno koji je to put, kuda ide, koji je kvalitet puta, brza cesta itd. Mi smo u Skupštini imali takve rasprave i dali smo definicije. Da li je projektant upoznat s tim definicijama nisam potpuno siguran. Kada su u pitanju hidroelektrane, inače energetska politika mislim da je potrebno, prije svega razviti našu kantonalnu strategiju i usaglasiti je, što je naša obaveza, sa Federalnom strategijom. I u tom smislu su moje siguestije projektantu jer ćemo na taj način, svakako, izbjeći greške prilikom izrade, pa i kad su u pitanju deponije itd. To su samo neke naznake ono što bih ja kao političar, jer ja u stručnom smislu ne bih se upuštao osim što mogu reći laički da mi ova studija i osnova izgleda dobra i stručna. Ono što mi, takodjer smeta jeste kvalifikacija – subregionalni centar. Goražde je u skorijoj historiji, a koji se neki od nas sjećaju, bilo Srez. Dakle, centar regije. Ono to u geografskom smislu i jeste. Naravno, najnovija struktura ustanovljena Dejtonskim sporazumom narušava, eventualna, takva rješenja i takav koncept, ali mi trebamo u svakom slučaju planirati jednu perspektivu integrisanja, od integrisanja u Evropsku uniju do mikro naših regionalnih organizacija. Zašto bi pacijenti, kojima je potrebna medicinska pomoć, putovali iz Višegrada kroz Goražde u Foču ili iz Čajniča i Rudog kroz Goražde u Foču itd., dakle, prirodno bi bilo da u Goraždu postoji takav regionalni centar. Isto tako, što se tiče tercijarne zaštite postoji mogućnost i trebala bi postojati da se ustanove i u Republici Srpskoj i u Federaciji na neki način uvežu, jer je ovo Država Bosna i Hercegovina. Naravno, ovu su relativno optimistična predvidjanja ali radi se o periodu od 20 godina i zašto ne razmišljati i na takav način. Mislim da se mi kao političari trebamo opredjeliti subregionalni ili regionalni centar. Možda još neke sitne zamjerke što se tiče odredjenih statističkih podataka koji su na neki način nekonzistentni, statistički podaci Statističkog Zavoda Bosne i Hercegovine i nekih do kojih je projektant došao koristeći odredjene metodologije, što se tiče površine Kantona, što je po meni vrlo osjetljivo i bitno pitanje, pitanje granica Kantona je nešto što je i u osnovi pitanje vitalnog nacionalnog interesa, bez obzira da li je povrijedjen ili nije. Prema tome, i tu treba imati odredjeni senzibilitet i potrebno je iznaći, zaista, kvalitetne meritorne parametre prije nego  što ih se u taj dokumen uvrste. Kada dignemo ruku za nešto onda je to tako.



Borović Mensud – Obzirom da su članovi Sajveta plana iz općina imali prostora i veremena da dostave neke prijedloge, a dostavljali su, smatram da bi u izradi Prijedloga ove Prostorne osnove u nekim dijelovima trebalo prihvatiti prijedloge koji su davani u raspravama. Moj prijedlog je konkretno, u oblasti hidrotehnička infrastruktura. Tamo se govori o snadbijevanju vodom naseljenih područja u Općini Foča-Ustikolina i pominju se tri varijante. Da je ovaj Plan radjen prije 15 godina tada su one mogle biti aktuelne, ali poslije izvjesnog vremena, danas faktično stanje na terenu jeste da niti jedna od ove tri varijante nije u opticaju. Mi znamo da zahvatanje vode iz Kosovske rijeke, zatim varijanta snadbijevanja iz vodovoda iz Foče ili iz izvorišta Vitkovići niti jedan nije u opticaju. Vodosnadbijevanje trenutno u Ustikolini se vrši zahvatanjem vode iz drinskog pojasa i izvorišta Kreča i mislim da na tome treba zasnivati Prostornu osnovu iz razloga što je faktičko stanje to što sam sada rekao i tu su uložena i ulažu se značajna finansijska sredstva, tako da u tom dijelu to treba izmjeniti. Iz oblasti društvenih djelatnosti, kada se govori o zdravstvu kaže se u vremenskom horizontu treba planirati proširenje objekata domova zdravlja u Ustikolini i Prači. Mi smo, kao Skupština, pokazali opredjeljenje već godinama da nam je jedno od glasnih pitanja kojim smo se bavili funkcionalno uredjenje Kantonalne bolnice. Ja smatram da, ako se već dohvataćmo zdravstva u ovom dijelu, mislim da je nama akcenat na unapredjenju sekundarne zdravstvene zaštite, odnosno funkcionalnijeg rada Kantonalne bolnice. Jeste potreba dodatnog prošrenja objekata domova zdravlja ali sa funkcionalnom sekundarnom zdravstvenom zaštitom. U dijelu iz oblasti sporta, a i kroz prezentacije smo često vidjeli da je jedan od turističkih potencijala izletište „Modran“. Mislim da tu treba još obuhvatiti i ova osnova treba da sadrži izgradnju sportsko-rekreativnog centra „Modran“ i izgradnju sportske dvorane u Ustikolini. To su projekti predvidjeni desetegodišnjom strategijom razvoja Općine, pa zašto ih ne tretirati i Prostornom osnovom. 

                       Ispred Kluba poslanika Stranke demokratske akcije predlažem da svi poslanici, odnosno svi zainteresovani u roku od 15 dana dostave svoje primjedbe i prijedloge na ovu polaznu osnovu, isključivo, u pisanoj formi Ministarstvu za urbanizam, prostorno uredjenje i zaštitu okoline i da poslije od isteka tog perioda teče rok javne rasprave od mjesec dana kako bi imali konačnu verziju poslije isteka ova dva termina. Predlažemo da se održi jedna javna rasprava u sjedištu Bosansko-podrinjskog kantona Goražde i da ovo bude zaključak uz stav Ustavne i zakonodavno-pravne komisije.



Bašić Redžo  - Sve ono što propustimo danas i u narednih mjesec dana teško da ćemo imati prilike da više nadoknadimo. Godinama ovdje vodimo raspravu kojim to pravcem povezati Goražde sa Sarajevom. U primjedbama koje ste dobili, kao član Savjeta za izradu Prostornog plana, naveli smo da planirana trasa brzog puta na potezu Hrenovica-Hranjen-Goražde kao saobraćajnica koja predstavlja značajnu vezu sjevernog dijela Bosansko-podrinjskog kantona Goražde sa njegovim istočnim dijelom gdje se ostvaruje bitna veza Općine Goražde i Kantona sa magistralnim putem M5 i dalje prema Sarajevu kao glavnom gradu Federacije, mi smo naveli da se sa tehničkog stanovišta ne može prihvatiti zato što na prezentaciji koja je održana u Centru za kulturu predstavnici koji su radili glavni projekat za pravac Hrenovica-Goražde su konstatovali da to može  biti magistralni put kojim se može postojeći regionalni put Hrenovica-Goražde prevesti u kategoriju magistralnog puta, ali da po svojim tehničkim karakteristikama, a posebno po konfiguraciji terena tim pravcem se ne može provesti brza cesta. Tražili smo od nosioca izrade Plana  da stupi u kontakt sa Federalnom direkcijom za auto ceste i brze ceste jer ona vodi ove aktivnosti ili predlažem da se uradi posebna Studija jer to sve dozvoljava Uredba o jedinstvenoj metodologiji za izradu dokumenata prostornog uredjenja i da se uradi ta Studija i da se definiše jednom pavac kojim se može povezati Goražde sa Sarajevom putem brze ceste jer je to opredjeljenje i Federacije gdje je ključno da se u narednom periodu može vršiti ravnomjerni razvoj Federacije i da se Goražde može na adekvatan način povezati sa ostalim dijelovima Fededracije.



Druga moja primjedba je bila, u ovim kartama u Prostornoj osnovi, koje imamo ovdje „Modran“ je definisan kao agro zona prve kategorije. Medjutim, ako se pogleda orto-foto snimak i koliko je „Modran“ trenutno izgradjen taj prostor pruža sve uslove za razvoj turizma i rekreacije, znači, treba te stavke uskladiti. Kod mineralnih sirovina i nalazišta gradjevinskog kamena predlažem da se svi potencijalni lokaliteti gdje se mogu vršiti dalja istraživanja unesu šematski u Prostornu osnovu, a kasnije prednacrtom i nacrtom Prostornog plana da se detaljno obrade područja na koji način će se pristupiti planskom izraživanju tih prostora i da ostavimo mogućnost jer, kasnije kod dobijanja urbanističke saglasnosti za geološka izstraživanja, ako ne budemo to sad predvidjeli Prostornim planom sami smo sebi zatvorili vrata za dalja istraživanja i spriječili smo da bilo šta radimo na lokalitetima koji nisu Prostornim planom definisani. Zato, gdje god postoje tragovi prisutva minerala, termalnih i kiselih voda, treba sve ovom Prostornom osnovom tretirati i ostaviti mogućnost da se mogu u narednom periodu vršiti detaljna istraživanja.



Imamović Ibrahim  - Šta je Prostorni plan? Prostorni plan je aplikacija svih naših razvojnih projekata  u prostoru i to je jedna multidisciplinarna stvar koja zahtjeva jedno vrlo široko područje. Mi inžinjeri smo nekada vrlo hrabri. Planiramo za 20 godina. Po mojoj definiciji Plan je planiranje i predvidjanje budućnosti, a u krajnjoj liniji šta je predvidjanje budućnosti? To je predvidjanje šta će biti za 20 godina. To je jedna primjedba koliko se to široko postavlja i šta su realne mogućnosti šta će svi biti. Druga stvar, je da istaknem u ime Kluba, da postoji jasna stvar na osnovu čega se radi Prostorna osnova i očigledno je iz ovih svih podataka da Prostorna osnova nije uradjena na osnovu dokumentacije, odnosno na osnovu Uredbe o obaveznim elementima za izradu Prostorne osnove iz nekoliko razloga. Imali smo različitih studija, koji očegledno izvršioci koji rade ovaj posao nisu prezentirani, kao što su nalazišta miniralnih sirovina koja bi mogla da budu značajna, pa čak postoji i idejni projekat za istražne radove koji će se u raditi u ovom Kantonu. Dalja stvar, uradjene su četiri studije za razvoj poljoprivrede. Mi sada planirano šta će biti za 20 godina a nismo pogledali šta je rečeno u tim sutidijama i šta se želi uraditi. Očigledno je da ova osnova za bilo kakvo planiranje uvijek će to trpiti izmjene jer je to jedan dinamičan proces, ali u u tom dokumentu trebaju da budu sadržane neke temeljne informacije koje već stoje na terenu, a bojim se da nisu tu. One su razbacane i ovo je prilika da se te temeljne informacije prikupe jer imamo jednu dobru podlogu, a to je Prostorni plan Gornje Drine koji je uradjen i što se tiče gologije, karakteristika terena, karakteristika nalazišta prirodnih nalazišta i to bi ovaj Plan trebao da sadrži, jer kada u budućnosti budemo nešto planirali trebaćemo to pogledati. To treba da sadrži Prostorna osnova i da se vidi da ne bi lutali ni tražili. S ovim ne treba žuriti.

                     Klub poslanika Socijaldemokratske partije Bosne i Hercegovine smatra da Prostorna osnova treba da bude dokument koji će nam služiti svima. Zato predlažemo da se s ovim ne žuri i da se napravi dobra Prostorna osnova, da se potraži sva dokumentacija koja postoji do sada u ovom prostoru, jer je očigledno nema. Predlažem da Vlada Bosansko-podrinjskog kantona Goražde ove stvari uzme u obzir i neka obavijesti Skupštinu kada možemo nastaviti pričati o ovome da bi dobili jednu Prostornu osnovu. Ostalo je stvar tehnike. 



Zato predlažem jedan zaključak koji bi glasio: Nalaže se Vladi Bosansko-podrinjskog kantona Goražde da obavijesti ovu Skupštinu kada će moći da se nastavi ova sjednica, odnosno da se uradi kvalitetna Prostorna osnova.



Đozo Hasan – Ne znam šta razradjuje Prostorni plan, a šta Prostona osnova, ali vidio sam da se tamo predvidja da odredjeni broj ljudi radi u privrednoj infrastrukturi u zonama koje su predvidjene. U ovom smislu ako bi se morao razmatrati razvoj ovog našeg Kantona, gdje smo definisali neka naselja: Ilovača, Berič, da li će se tu moći nešto predvidjeti i u tim naseljima kao neka zona gdje bi se, eventualno, neka privreda razvijala. Bojim se da će doći do izgradnje nekih objekata druge vrste a da se ne predvide, pa možda da ostavimo prostora sebi da ne bi usmjeravali migraciju prema gradovima. Zato predlažem da ostavimo još vremena da se ovo razmotri.



Bašić Redžo – Očito je da imamo konkretnih problema koje trebamo riješiti ovim Prostornim planom, a Uredba o jedinstvenoj metodologiji za izradu dokumenata prostornog uredjenja je to precizirala članom 12., gdje kaže da se Prostorna osnova formira iz slijedećih izvora: istraživanja u pojedinim oblastima: vodoprivreda, saobraćaj, energetika, poljoprivreda, šumarstvo, mineralne sirovine, prirodno historijsko naslijedje i dr., i u stavu 3. kaže: „Kada se za odredjene oblasti od posebnog začaja za planiranje razvoja ne raspolaže odgovarajućim informacijima vrše se istraživanja u cilju izrade posebnih studija, elaborata, ekspertiza, pojedinih oblasti, a u cilju rješavanja nekih konkretnih problema u prostoru“. Znači sve je jasno definisano i za sve ove probleme koje smo danas istakli, ako treba uraditi dodatnu Studiju koja će biti prezentirana i da se onda donese kvalitetna Prostorna osnova, jer drugi dio koji nam slijedi kasnije prednacrt, nacrt i prijedlog Prostornog plana je daleko lakše i može se vrijeme skratiti.



Turčalo Mehmed  - U potpunosti podržavam prethodnike koji su govorili, jer je ovo jedan veoma značajan dokumenat, a javna rasprava je provedena sa vrlo malim brojem ljudi koji su bili prisutni. Ovo je zaista kvalitetno uradjeno, ali ja smatram da nema nikakvog razloga da se oni na neki način ljute, ako bi mi rok, koji nije niko od mojih prethodnika rekao, a ja ću u ime Kluba Stranke za Bosnu i Hercegovinu kazati da bi taj rok trebao biti najmanje 90 dana da se ovo još jednom vrati i da se ponovo uključe svi relevantni faktori od općina, pa čak i mjesnih zajednica, jer ovo je radila jedna kuća koja je prilično i teritorijalno daleko s ovog prostora i vidim da su oni neke stvari uradili više prema onome što su čuli nego ono što su vidjeli. Ne sumnjam u njihove dobre namjere da su se trudili kao i svak za novac da odradi kvalitetno ono što je trebalo da se odradi. Postavio bih pitanje da li je na prostoru Federacije ova kuća još radila za neki kanton i na koji način bi smo mi mogli da u periodu, o čemu su neki govori, ali niko nije rekao datum, po meni bi bilo realno da to bude 90 dana i da se održi  javna rasprava gdje će se uključiti sve tri općine u sastavu Kantona, pa i sve mjesne zajednice. Neka mjesta na kojima ima spomenika su izostavljena, kao što su Gošić Polje, te iskopine nisu pomenute, zatim Kiseljak u Jabuci itd. Vjerovatno će u toku ovog perioda dobar prijedlog doći u pisanoj formi i moj prijedlog je da se rok za javnu raspravu odredi od 90 dana.



Obuća Bajro – Mislim da je dobro što ovo ide u formi Nacrta. Vjerovatno neke primjedbe nisu ni iskazane danas, bit će iskazane u pisanoj formi, ali još jednom treba istaknuti i pohvaliti ovaj ogroman trud koji je učinjen i od strane nosioca izrade i onih koji su radili sve ovo. Zaista, za svaku pohvalu, ali ostaje ono da smo mi naručioci Prostornog plana i mi treba da kažemo šta želimo, pogotovo ako se to odnosi na neki duži period, pogotovo ako se to odnosi na neke buduće generacije a ne samo na nas itd. Generalna primjedba je da poljoprivredno zemljište moramo više zaštiti. Vidjeli ste tamo industrijsko-poslovne zone itd. Mislim da treba proanalizirati. Da li im je baš mjesto tamo gdje ih je neko predložio da budu. Ovo govorim isključivo zbog zaštite poljoprivrednog zemljišta, jer smo mi u nekim prošlim vremenima, ne u zadnjih 10-20 godina nego i 50 godina puno grešaka napravili u tom dijelu. Obzirom da su svi izneseni prijedlozi bili dobri, dobro bi bilo da napravimo pauzu, gdje bi vi predlagači, ministar i premijer ponudili Skupštini zajednički stav. Predlažem pauzu od 15 minuta.



Begović Alija – predsjedavajući Skupštine



Na zahtjev Kluba poslanika Stranke demokratske akcije koje je iznio predsjednik Kluba g-din Obuća Bajro,  predsjedavajući Skupštine dao je pauzu od 15 minuta kako bi se formulisali zaključci po Prijedlogu Odluke o usvajanju Nacrta Prostorne osnove za izradu Prostornog plana za područje Bosansko-podrinjskog kantona Goražde za period 2008.-2028. godina.

                         /Završena pauza/



/Sjednici prisustvuje 19 poslanika/



Begović Alija – predsjedavajući Skupštine



Kolegij Skupštine Bosansko-podrinjskog kantona Goražde usaglasio je zaključke po Prijedlogu Odluke o usvajanju Nacrta Prostorne osnove za izradu Prostornog plana za područje Bosansko-podrinjskog kantona Goražde za period 2008.-2028. godina i predlaže ih Skupštini Bosansko-podrinjskog kantona Goražde na usvajanje:

                        1/ Skupština Bosansko-podrinjskog kantona Goražde upoznata je sa Nacrtom Prostorne osnove za izradu Prostornog plana za područje Bosansko-podrinjskog kantona Goražde za period 2008.-2028. godina.

                         2/ Zadužuje se Vlada Bosansko-podrinjskog kantona Goražde da u skladu sa izrečenim primjedbama, prijedlozima i sugestijama, kao i važećim propisima nastavi sa aktivnostima u skladu sa metodologijom za izradu Prostorne osnove uz animiranje najšire javnosti.



3/ Traži se od poslanika u Skupštini Bosansko-podrinjskog kantona Goražde da svoje primjedbe u pisanoj formi dostave  Vladi Bosansko-podrinjskog kantona Goražde.



Ko je za ovakve zaključke, molim, da digne ruku? /19 poslanika/



Ima li neko protiv? /Niko/



Da li se neko uzdržao od glasanja? /Niko/



Konstatiram da je Skupština Bosansko-podrinjskog kantona Goražde, jedngolasno, sa 19 glasova „za“ usvojila slijedeće:

Z a k l j u č k e



1/ Skupština Bosansko-podrinjskog kantona Goražde upoznata je sa Nacrtom Prostorne osnove za izradu Prostornog plana za područje Bosansko-podrinjskog kantona Goražde za period 2008.-2028. godina.



2/ Zadužuje se Vlada Bosansko-podrinjskog kantona Goražde da u skladu sa izrečenim primjedbama, prijedlozima i sugestijama, kao i važećim propisima nastavi sa aktivnostima u skladu sa metodologijom za izradu Prostorne osnove uz animiranje najšire javnosti.



3/ Traži se od poslanika u Skupštini Bosansko-podrinjskog kantona Goražde  da svoje primjedbe u pisanoj formi dostave  Vladi Bosansko-podrinjskog kantona Goražde.



Imamović Ibrahim – predsjednik Kluba poslanika Socijaldemokratske partije Bosne i Hercegovine čestitao je svim gradjanima 1. Maj medjunarodni praznik rada.



Čestitkama, u ime Skupštine Bosasnko-podrinjskog kantona Goražde, pridružio se predsjedavajući Skupštine Bosansko-podrinjskog kantona Goražde Begović Alija.



Pošto je dnevni red iscrpljen predsjedavajući Skupštine zaključio je 35-tu redovnu sjednicu u 12:40 sati.

SEKRETAR SKUPŠTINE



   PREDSJEDAVAJUĆI SKUPŠTINE

         Bašić Midhat




                     Begović Alija
